
Í lögum um leik-, grunn- og framhaldsskóla er hlutverki hins almenna skólakerfis hér á 

landi lýst. Grunnmarkmið þess er að undirbúa börn og ungmenni undir líf í samfélagi 
við annað fólk þar sem víðsýni og siðferðisþroski tryggir virðingu fyrir lýðræðinu. Að 

þessu leyti byggir íslenskt skólakerfi á sömu grunngildum og eru til grundvallar annarri 

stefnumörkun hér á landi og erlendis. Flestar þjóðir heims hafa tekið undir ákall, m.a. 

frá stofnunum Sameinuðu þjóðanna, um að setja framangreind gildi í öndvegi, bæði í 

skólakerfinu og víðar í samfélaginu. Alþjóðasamtök kennarasamtaka (EI) hafa 
ennfremur ályktað og markað stefnu á grundvelli þeirra.

Mikilvægi þess að halda á lofti minningu fórnarlamba helfararinnar felst ekki aðeins í 

sögulegu uppgjöri. Öfgar og ofbeldi eru raunverulegar áskoranir í heiminum í dag. Víða 

finnast skipulagðar gróðrarstíur fordóma og alræðis. Fórnarlömbin eru í mörgum 

tilfellum börn. Oft hafa skólar orðið með einum eða öðrum hætti skotmörk eða 

vettvangur kúgunar, hernaðar, ofbeldis og ofsókna. Hér má nefna Suður-Afríku, 

Sýrland, Haítí, Kenía, Kamerún, Indland, Malí, Kólumbíu, Japan, Búrkína Fasó, Níger, 

Nígeríu, Filippseyjar, Hvíta-Rússland, Úkraínu, Palestínu, Tyrkland, Líberíu, Pakistan, 

Kína, Jemen, Frakkland og fleiri.

Umburðarlyndi og lýðræði á undir högg að sækja í heiminum í dag og þar með lenda 
þær stofnanir samfélagsins sem kalla má vöggustofur lýðræðisins óhjákvæmilega í 

eldlínunni. Skráðar eru fleiri en 11 þúsund árásir á skóla, kennara og nemendur á 

heimsvísu frá 2015-2019. Morð á kennurum eru tíð og nefna má nýleg dæmi frá 

Frakklandi, Filippseyjum og Kenía.

Lýðræði er ekki einungis hægt að innræta og kenna -  það þarf að ástunda. Virðing og 
umburðarlyndi þarf að vera samofið samfélagsgerðinni. Samfélag þarf að einkennast af 

virðingu fyrir fjölbreytileika, opinni og heiðarlegri umræðu og þekkingu á nútíð og 
fortíð; nærsamfélagi og fjarlægari heimshlutum.

Kennarasamband Íslands fagnar því ósk allsherjar- og menntamálanefndar um umsögn 

um þingsályktunartillögu um að fundin verði leið til að minnast helfararinnar hér á landi 
til áminningar þjóðinni og komandi kynslóðum um þær hörmungar sem alræði, 

fordómar og ofbeldi hafa í för með sér.

Kennarasambandið fagnar því ennfremur að málið, sem nú er endurupptekið, hafi í bæði 

skipti verið flutt af þingmönnum í meiri- og minnihluta.

Við lifum óvenjulega tíma. Gamla viðkvæðið, að sigurvegarinn skrifi söguna, á ekki 

lengur við. Sigurvegarinn reynir líka að skrifa samtímann. Árásir á fjölmiðla og dreifing 

villandi eða rangra upplýsinga stefnir í voða grundvelli hins lýðræðislega samfélags, 

opinni og heiðarlegri umræðu. Á slíkum tímamótum verða stjórnvöld að vera leiðandi í 

eflingu lýðræðislegra gilda og standa vörð gegn kúgun og ofríki.

Kennarasamband Ísland styður málið heilshugar og vonar að þingheimur láti ekki hér 

við sitja heldur taki höndum saman við að standa vörð um lýðræðisleg gildi í íslensku 

samfélagi og láti sig stöðu þessara mála í nútíð, fortíð og framtíð; hér á landi og erlendis, 

áfram varða.

Virðingarfyllst,

Ragnar Þór Pétursson, formaður

Anna María Gunnarsdóttir, varaformaður

